
111

Un sciammo sciortiä fêua de giornalisti

Che de conscenza larga e lunghi denti

Se fän schifosi e infami apologisti

D’ingiûstizie e de cabale evidenti,

E ampollosi sfacciæ panegiristi

D’ommi iniqui, arroganti e prepotenti.

Vendendo inzegno, scienza, penna e onô

Pe sostegnî birbanti comme lô.


112

Scicchè a marmaggia allôa che de persoñe

E meno intelligenti e meno dotte,

E meno generose a se compoñe,

Regiâ, traviâ da quell’arpie corrotte

A sbraggiâ osanna, a l’offeriâ coroñe

A chi ê degno do laçço mille votte,

E a dä l'incenso e a se tegniä ben cai

Comme dei tanti e tanti che son diai.


113

Scicchè per questa strana idolatria

Miggiæa d’illûsi veneriàn i agenti

I ciù fatali da diplomazia,

Ch’aviàn veleno e astuzia da serpenti,

Ch’esercitiàn fin a so tirannia

E i aguzzì, massisci, avidi denti

In scï so adoratoî, scimili a-i fei

Serpenti ch’adoravan i Caldei.


114

E i stessi in scï candê o in sce-i artæ

Mettiàn comme persoñe venerande

Ommi de chêu e de testa limitæ

Cö nomme de magnanimo e de grande:

Coscì i Ebrei uña votta invexendæ

Ornavan de coroñe e de ghirlande

Comme dio da lô mæximi creôu

In mezo a-ô campo un vitelletto induôu.

